
Annotatsiya: Mazkur maqolada zamonaviy axborot makonida kechayotgan g‘oyalar kurashi 

va uning jamiyat xavfsizligiga ta’siri tahlil qilinib, unda axborot oqimlarining jadallashuvi sharoitida 

mafkuraviy barqarorlikni ta’minlash zarurati asoslab berilgan. shuningdek, milliy mafkuraning 

jamiyatni birlashtiruvchi omil sifatidagi o‘rni, uning tarixiy xotira, bugungi taraqqiyot va kelajak 

istiqbolini bog‘lovchi kuch ekani yoritilgan. Bundan tashqari, tashqi va ichki tahdidlarning mohiyati 

ochib berilib, ayniqsa ichki tahdidlar - korrupsiya, befarqlik, nosog‘lom mahalliychilik va o‘zlikni 

anglamaslik kabi illatlarning jamiyat birligiga salbiy ta’siri ko‘rsatib o‘tilgan. Bu orqali mafkuraviy 

immunitetni mustahkamlash, milliy g‘oya atrofida jipslashish hamda yoshlarning ogohligini oshirish 

muhim vazifa ekani ta’kidlangan. 

Kalit so‘zlar: mafkura, g‘oyalar urushi, jamiyat, mafkuraviy immunitet, millatlararo totuvlik, 

korrupsiya 

 

Zamonaviy axborot makonida kechayotgan jarayonlar shuni ko‘rsatadiki, bugungi kunda 

g‘oyalar kurashi nafaqat mafkuraviy, balki siyosiy, ijtimoiy va madaniy xavfsizlikning ham muhim 

omiliga aylangan. Axborot oqimlari tezlashgan, chegaralar nisbatan shaffoflashgan bir davrda har bir 

jamiyat o‘zining ichki barqarorligini saqlab qolish uchun kuchli mafkuraviy asosga ega bo‘lishi zarur. 

Shu nuqtai nazardan, mamlakatimizning xavfsizligi va barqaror taraqqiyoti hech bir o‘zbekistonlikni 

befarq qoldirmasligi kerak. Zero, xalqimiz o‘z Vatanining qanday murakkab tarixiy sinovlar, 

mashaqqatli va azobli asrlarni boshdan kechirib, mustaqillikka erishganini yaxshi anglaydi.  

Shu bois har bir fuqaro, uning millati, dini, tug‘ilgan hududi yoki kasbidan qat’i nazar, o‘zini 

Vatan posboni sifatida his etishi lozim. Chunki davlat xavfsizligining eng muhim kafolatlaridan biri 

- bu jamiyatning ichki birligi, ya’ni o‘zbekistonliklarning milliy istiqlol g‘oyasi atrofida 

jipslashganidir. Milliy g‘oya nafaqat tarixiy xotirani mustahkamlaydi, balki bugungi hayotimizni 

mazmunan boyitib, kelajakka ishonch bilan qarashimizga xizmat qiladi. U o‘tmish, hozirgi zamon va 

kelajakni yagona mafkuraviy tizimga bog‘lovchi kuch sifatida namoyon bo‘ladi. Davlatimiz 

rahbarining mafkuraviy kurash xususida bildirgan quyidagi fikrlarini keltirib o‘tishimiz zarur: 

“Yoshlar orasida zo‘ravonlik g‘oyasi “virusi” tarqalishining oldini olish ham o‘ta dolzarb masalalar 

sirasiga kiradi. Yoshlarimiz ham mana shunday mafkuraviy kurash sharoitida sezgir va ogoh bo‘lishi, 

har bir masalada, avvalo, Vatan manfaatini o‘ylab ish tutishi zarur” [1]. 

Aynan shuning uchun ham O‘zbekiston xalqining milliy istiqlol g‘oyasiga asoslangan 

mafkuraviy immuniteti Vatan xavfsizligining muhim ko‘rsatkichlaridan biriga aylanadi. Bu 

immunitet jamiyatni turli yot g‘oyalar, zararli axborotlar va mafkuraviy bosimlardan himoya qiladi. 

Zamonaviy axborot makonida olib borilayotgan “g‘oyalar urushi” sharoitida bunday mafkuraviy 

barqarorlik ayniqsa dolzarb ahamiyat kasb etadi. 

Milliy istiqlol g‘oyasi o‘z mohiyatiga ko‘ra xalq farovonligi, yurt tinchligi, Vatan ravnaqi, 

ijtimoiy hamkorlik, millatlararo totuvlik va dinlararo bag‘rikenglik kabi yuksak qadriyatlarga 

tayanadi. Shu sababli ushbu g‘oyalarga qarshi qaratilgan har qanday harakatlar mamlakat 

xavfsizligiga tahdid sifatida baholanadi. Bunday tahdidlar o‘z tabiatiga ko‘ra tashqi va ichki 

ko‘rinishlarga ega bo‘ladi. Tashqi tahdidlar - davlat chegarasidan tashqaridan kirib keladigan 

mafkuraviy bosimlar, zararli axborotlar va begona g‘oyalar orqali namoyon bo‘lsa, ichki tahdidlar 

esa jamiyatning o‘z ichida shakllanib, barqarorlikka putur yetkazuvchi omillar sifatida yuzaga chiqadi 

[2]. 

Tarixiy tajriba shuni ko‘rsatadiki, ko‘plab xalqlar singari biz ham asrlar davomida aynan ichki 

zaifliklar, parokandalik va birlikning yetishmasligi oqibatida mustamlakachilik zulmini boshdan 

kechirganmiz. Shu bois bugungi kunda eng muhim vazifalardan biri - jamiyatda mafkuraviy 

mustahkamlikni ta’minlash, milliy g‘oya atrofida birlashish va har qanday tahdidlarga nisbatan ongli 

va faol pozitsiyani shakllantirishdan iboratdir. 

Bugungi kunda xavf-xatarlar faqat tashqi manbalardan emas, balki jamiyatning o‘z ichidan ham 

yuzaga kelmoqda. Ichki tahdidlar - bu o‘z Vataniga, vatandoshlariga zarar yetkazishga qaratilgan 

g‘oya, fikr va xatti-harakatlar majmui bo‘lib, ular ko‘pincha sezilmas, ammo chuqur ildiz otuvchi 

jarayonlar orqali namoyon bo‘ladi. Bunday tahdidlar jamiyat hayotida turli ko‘rinishlarda aks etadi. 

Jumladan, nosog‘lom mahalliychilik, yaqin atrofdagilarni mensimaslik, vatandoshlarning haqqiga 

xiyonat qilish kabi illatlar ijtimoiy birdamlikni yemiradi. Ayniqsa, “ma’naviy emigratsiya” holati - 

ya’ni insonning o‘z baxtini o‘z Vatanidan emas, balki begona muhitlardan izlashga moyilligi - milliy 

ong va sadoqatning susayishiga olib keladi. Bu esa o‘z navbatida jamiyatda befarqlik va loqaydlik 

kayfiyatining kuchayishiga sabab bo‘ladi [3]. 

Shuningdek, odamlarni boy va kambag‘al qatlamlarga keskin ajratish, poraxo‘rlik va 

korrupsiya kabi illatlar ham ichki tahdidlarning eng xavfli ko‘rinishlaridandir. Bunday holatlar 

nafaqat iqtisodiy adolatni buzadi, balki jamiyatda ishonchsizlik muhitini kuchaytiradi. Qo‘pollik, 

ashaddiy millatchilik, merkantilizm, ortiqcha boylik orttirishga bo‘lgan cheksiz hirs kabi omillar esa 

insoniy qadriyatlarni zaiflashtirib, ma’naviy tanazzulga zamin yaratadi. Eng xavflisi esa - o‘zligini 

anglamaslik holati bo‘lib, bu insonni o‘z ildizlaridan uzadi, uni yot g‘oyalar ta’siriga tez beriluvchan 

qiladi. 

Mazkur illatlar alohida-alohida ko‘rinishda namoyon bo‘lsa-da, ularning umumiy ta’siri bir - 

jamiyatni ichidan yemirishdir. Ular qancha keng tarqalsa, o‘zbekistonliklarning g‘oyaviy birligiga 

shuncha ko‘p zarar yetkazadi, jamiyatni parokanda qiladi va hamjihatlikni susaytiradi. Natijada esa 

umumiy maqsadlar yo‘lida birlashish qiyinlashadi, milliy manfaatlar ikkinchi darajaga tushib qoladi. 

Shu nuqtai nazardan qaraganda, g‘oyaviy birligi zaif bo‘lgan millatning davlat xavfsizligi ham 

mustahkam bo‘la olmaydi. Chunki davlatning kuchi nafaqat iqtisodiy yoki harbiy salohiyatda, balki 

jamiyat a’zolarining o‘zaro ishonchi, birdamligi va yagona maqsad yo‘lida jipslashganida namoyon 

bo‘ladi. Agar bu birlik mo‘rt bo‘lsa, har qanday tashqi ta’sirlar uni osonlik bilan izdan chiqarishi 

mumkin [4]. 

Xulosa qilib aytganda, zamonaviy axborot makonida g‘oyalar kurashi tobora kuchayib 

borayotgan bir sharoitda jamiyatning mafkuraviy barqarorligi davlat xavfsizligining muhim omiliga 

aylanmoqda. Axborot oqimlarining tezlashuvi va turli g‘oyaviy ta’sirlarning kengayishi sharoitida 

milliy istiqlol g‘oyasi jamiyatni birlashtiruvchi asosiy kuch sifatida namoyon bo‘ladi. U o‘tmish, 

bugun va kelajakni bog‘lab, fuqarolarda Vatanga sadoqat, mas’uliyat va ogohlik tuyg‘ularini 

shakllantiradi. Shu bilan birga, tashqi tahdidlar bilan bir qatorda ichki tahdidlar ham jiddiy xavf 

tug‘diradi. Nosog‘lom mahalliychilik, korrupsiya, befarqlik va o‘zlikni anglamaslik kabi illatlar 

jamiyat birligini zaiflashtirib, uni ichidan yemiradi. Buning natijasida, g‘oyaviy parokandalik yuzaga 

keladi va milliy manfaatlarga putur yetadi. Shunday ekan, har bir fuqaro mafkuraviy immunitetni 

mustahkamlashga, milliy g‘oya atrofida jipslashishga va har qanday tahdidlarga nisbatan ongli 

pozitsiyada bo‘lishga intilishi zarur. 

 

 

 

“Global muammolar yechimida ilmiy savodxonlikni rivojlantirish masalalari” mavzusidagi Respublika ilmiy konferensiya

27.06.2026 | Toshkent 19



Foydalanilgan adabiyotlar 

1. Mirziyoyev Sh.M. Hozirgi zamon va Yangi O‘zbekiston. – Toshkent: “O‘zbekiston” 

nashriyoti, 2024. -B.224. (- 512 b.) 

2. Nazarov Q. Milliy istiqlol g‘oyasi. – Toshkent: “O‘zbekiston faylasuflari milliy jamiyati” 

nashriyoti, 2013. -B.63. (- 192 b.) 

3. Ergashov I. Milliy istiqlol g‘oyasi. – Toshkent: Akademiya, 2005. -B.93. (-368 b.) 

4. Islom Karimov – Milliy g‘oya va mafkura konsepsiyasi asoschisi // 

https://islomkarimov.uz/uz/article/islom-karimov-millij-goya-va-mafkura-kontseptsiyasi-asoschisi  

“Global muammolar yechimida ilmiy savodxonlikni rivojlantirish masalalari” mavzusidagi Respublika ilmiy konferensiya

27.06.2026 | Toshkent 20


